
ANNOTATSIYA 

Ushbu maqolada sut bezi faoliyatining boshqariluvida neyroimmunoendokrin 

tizimining ahamiyati bayon etilgan ilmiy adabiyotlar o‘rganib chiqildi va tahlil qilindi. 

Bu borada ko‘plab yangi ma’lumotlarning yig‘ilishi va tahlil qilinishi, tibbiyotning 

yangi tarmog‘i “Neyroimmunoendokrinologiya” ni dunyoga keltirdi. Bu fan 

organizmning normadagi ichki muhitining yoki turli patologik jarayonlardagi 

boshqariluvini o‘rganadi. Maqolada berilgan va tahlil qilingan ko‘plab misollar 

organizmda kechayotgan barcha jarayonlar nerv, immun va endokrin tizimning 

boshqaruvisiz sodir bo‘lmasligini ta’kidlaydi. Shu sababli maqolada berilgan 

ma’lumotlar endokrinolog, akusher-ginekolog, onkolog, mammolog va boshqa barcha 

shifokorlarga turli patologik jarayonlarning sababi, mexanizmi, diagnostikasi, 

profilaktikasi va davolash ishlarida yaqindan yordam beradi. 

Kalit so‘zlar: sut bezi, neyroimmunoendokrin boshqaruv, gomeostaz, 

karsinomalar. 

Nerv tizimining neyrotransmitter, endokrin tizimning peptid gormonlari kabi 

biologik faol moddalarni o‘rganish jarayonida ularni yagona APUD tizimi va diffuz 

neyroendokrin tizimga (DNET) birlashtirildi [1, 6, 9, 12, 13, 25,]. Bunday biologik faol 

moddalarni ishlab chiqaruvchi diffuz neyroendokrin tizimi hujayralari deyarli barcha 

a’zolarda uchraydi va organizmning ichki muhitini saqlab turadi [2, 4, 7, 8, 11, 17, 18, 

25]. 

Ko‘pgina tadqiqotlardan ma’lum bo‘ldiki, peptidlar va biogen aminlar 

neyronlarda va neyrogliya hujayralarida ishlab chiqariladi. Neyronlardan tashqari 

immunokomponent hujayralar ham (makrofaglar, T-limfotsitlar, eozinofil leykotsitlar, 

to‘qima bazofillari) bunday biologik faol moddalarni va sitokinlarni ishlab chiqaradi 

[3, 14, 15, 17, 19, 20, 21, 22, 26]. 

Nerv, endokrin va immun tizimlar faoliyatidagi bunday umumiylik (biologik faol 

moddalar ishlab chiqarish) tibbiyotning yangi tarmog‘i 

“Neyroimmunoendokrinologiya” ni yuzaga keltirdi [5, 10, 16, 24]. Shuni ham alohida 

aytib o‘tish kerakki, nerv, immunokomponent hujayralar endokrin hujayralar bilan 

birgalikda nafaqat vitseral a’zolarda, balki bosh miya va reproduktiv a’zolarda ham 

uchraydi. Bu uchala: boshqaruv, moslashuv va himoya tizimi o‘rtasidagi uzviy aloqalar 

barcha a’zolarning faoliyatini boshqaradi, organizm ichki muhitining doimiyligini 

ta’minlaydi. Shu jumladan, sut bezining normada rivojlanishi, faoliyati yoki turli 

o‘smalarning paydo bo‘lishi ko‘p jihatdan mahalliy parakrin boshqariluvga bog‘liq. Bu 

esa biologik aminlar, peptidlar, o‘sish faktori va boshqa biologik faol moddalar ta’sirida 

amalga oshadi. Masalan, proliferatsiya, differensiallanish yoki hujayralar o‘limi 

jarayonlari sut bezi taraqqiyotining turli bosqichlarida turlicha bo‘ladi. sut bezining 

o‘sish, sut yo‘llarining tarmoqlanishi va stromasiga kirib borishi rivojlanishning 

pubertat davrida sodir bo‘ladi [1, 11, 15, 16, 19, 21, 22]. Bu jarayon gipofizning o‘sish 

gormoni (STG) va tuxumdonning esterogen gormonlarining insulinga o‘xshash va 

transformatsiyalovchi faktorlarining bilvosita ta’siri orqali boshqariladi. Ovarial 

siklning boshlanishi bilan sariq tanada progesteron ishlab chiqiladi va sut bezlari 

sekretor qismlarining rivojlanishini ta’minlaydi. Sut bezining to‘liq rivojlanishi 

homiladorlik paytida ya’ni esterogen va progesteron miqdori eng ko‘p bo‘lganda 

amalga oshadi. Esterogenlar sut yo‘llarining shakllanishini, progesteron esa alveolalar 

epiteliysining proliferatsiyasini ta’minlaydi. Homiladorlikning oxirgi oylarida esa, 

progesteron gormoni laktatsiya jarayonini tormozlaydi. Bundan tashqari shuni ham 

aytish joizki, sut bezining yetuk va to‘liq differensiallashuvi uchun prolaktin (PL), 

o‘sish gormoni (STG), glikokortikoid gormonlar (GKG) insulin kerak bo‘ladi. 

Prolaktin va yo‘ldosh laktogenining yuqori konsentratsiyasi sut bezi alveolalarining 

rivojlanishi, alveolyar epiteliy hujayralarining sut ishlab chiqaruvchi sekretor 

hujayralarga ixtisoslashuvini ta’minlaydi. Sut bezining to‘liq shakllanishi 

homiladorlikning 4 oyligida amalga oshadi. Sut ishlab chiqarish esa, homila 

tug‘ilgandan so‘ng ya’ni progesteron gormonining miqdori keskin kamaygandan so‘ng 

sodir bo‘ladi. Sut ishlab chiqarilishining to‘xtashi steroid gormonlar ta’sirida, sekretor 

hujayralarning programmalashtirilgan nobud bo‘lishi ya’ni apaptoz oqibatida amalga 

oshadi. Shu sababdan homiladorlikning sun’iy to‘xtatilishi (homilaning abort qilinishi) 

sut bezi hujayralarining displaziyasiga olib kelishi mumkin [2, 4, 7, 9, 14, 20]. 

Klimaks davrining boshlanishi bilan tuxumdon faoliyati susaya boshlaydi. 

Bunda tuxumdonning bezli qismi kamayib, stromal qismi ortib boradi. Sog‘lom 

ayollarda menstrual sikl davrida sut bezining siklik jarayonlari juda kam o‘zgaradi. 

Rivojlanishning har bir bosqichida sut bezi rivojlanishiga ta’sir qiluvchi faktorlari 

bo‘lib, ular balansining buzilishi sut bezining disfunksiyasiga olib keladi. 

Sut bezining rivojlanishi hujayralar proliferatsiyasi yoki o‘lishi kabi jarayonlar 

mahalliy faktorlar, o‘sish faktori yog‘ kislotalari (yoki hosilalari), fosfolipidlar 

parchalanishining oxirgi mahsulotlari va boshqa faktorlar yordamida boshqarilib turadi. 

Bunday faktorlar metabolizm jarayonida laktogen gomeostaz, proliferatsiya, 

differensiallanish va hujayra o‘lishini ta’minlashda muhum ahamiyatga ega. Bu 

jarayonlarning borishi nafaqat ushbu faktorlarning sifati, balki ulardagi aktivatorlar va 

ingibitorlar miqdorining nisbatiga ham bog‘liq. Masalan, o‘sish faktorining me’yoridan 

ortib ketishi axborotlar tashish mexanizmini ishdan chiqaradi va peptidlar balansi 

yo‘qolishi kabi boshqa jarayonlarni yuzaga keltiradi. Antiapaptoz protein moddasining 

kamayishi, turli o‘smalar paydo bo‘lishi va metastazini kuchaytiradi. Agar axborotning 

transmembran o‘tishi (auto yoki endokrin ta’sirini) inobatga olsak, u holda fosfolipidlar 

va plazmolemma proteinlari ham stimullovchi ta’sir ko‘rsatishi mumkin. Membrana 

oqsillari ichida o‘sish faktori retseptorlari bu jarayonda eng ko‘p ishtirok etadi. Agar 

bu retseptorlardan biri mutatsiya ta’sirida o‘zgarsa, hujayralar bo‘linishi va o‘sishi 

jarayoni ham tezlashadi. Ana shunday mutant retseptorlar sut bezi karsinomasida 

aniqlangan. Bunday o‘smalar gormonlar ta’siriga chidamli bo‘ladi. Shu sababli 

tirozinkinaza ingibitorlari gormonlar ta’siriga chidamli, xavfli o‘smalarning 

profilaktikasi va davolash uchun qo‘llaniladi [5, 10, 15, 24, 26].  

Bizga ma’lumki, sut bezida juda ko‘plab endokrin (APUD) hujayralar joylashgan 

bo‘lib, ular serotonin, melatonin, prolaktin, somatostatin, betta endorfin va boshqa 

gormonlar ishlab chiqaradi [6, 7, 19, 22]. To‘qima bazofillari ham sut bezi stromasida 

endorkin va immun xususiyatlarga ega bo‘lgan biologik faol moddalarni ishlab 

chiqaradi [1, 2, 4, 10, 14]. Laktatsiya davrida sut bezi chiqaruv naylarida joylashgan 

endokrin hujayralar ishlab chiqaradigan melatonin va prolaktin gormonlari ham sut bezi 

faoliyatini boshqarishda muhim rol o‘ynaydi. Sut bezi gormonlari har xil patologik 

jarayonlarda turlicha me’yorda bo‘ladi. Shu sababli ularni sut bezining turli o‘smalarini 

prognoz qilish va aniqlash uchun marker sifatida foydalanish mumkin. Masalan, 

serotonin beta endorfin va melatonin gormonlarining me’yordan ortib ketishi sut 

bezining havfsiz o‘smalari yoki karsinomasining paydo bo‘lishidan darak beradi. 

Insulin va adenokortikotrop gormonining (AKTG) me’yordan ortib ketishi esa, sut 

bezining invaziv adenokarsinomasi kelib chiqishiga sabab bo‘lishi mumkin [1, 12, 15, 

16, 19, 21, 22, 25]. 

Xulosa qilib aytish mumkinki, sut bezi apudotsitlari yuqori faollikka ega 

gormonlar ishlab chiqarilishi, proliferatsiya jarayonini keskin kuchaytirishi va turli 

xildagi o‘smalar hosil bo‘lish mexanizmini ishga tushirishi mumkin. Sut bezi endokrin 

hujayralarida ishlab chiqiladigan serotonin melatonin va beta endorfinlar me’yorda 

hujayralar bo‘linishi va differensiallashuvini boshqaradi, gomeostazning doimiyligini 

ta’minlaydi. Bunday biologik faol moddalar balansining buzilishi turli displastik 

jarayonlar va o‘smalarning paydo bo‘lishiga olib keladi. 

